
“UMUMIY MIKROBIOLOGIYA” 
FANINI O‘QITISHDA 

TAMOYILLILIK VA KREATIV 
YONDASHUVNING O‘RNI

Abdunazarova Zulayxo Sharifqulovna
O‘zbekiston Milliy pedagogika universiteti mustaqil tadqiqotchisi

Annotatsiya: Ushbu maqolada umumiy mikrobiologiya fanini o‘qitishda tamoyillilik va kreativ yondashuvning o‘rni tahlil 
qilingan. Muallif ilmiylik, tizimlilik, integrativlik, onglilik, faollik, nazariya va amaliyotning birligi kabi didaktik tamoyillarni, 
shuningdek, ularni amalga oshirishda qo‘llaniladigan interfaol ta’lim texnologiyalarini yoritib bergan. Maqolada kreativlik 
tushunchasi, uning tarkibiy qismlari va rivojlanish bosqichlari turli tadqiqotchilar (Amabile, Robinson, Florida va bosh-
qalar) nuqtai nazaridan ko‘rib chiqilgan. Shuningdek, mikrobiologiya va virusologiya modullarini o‘qitishda talabalarning 
kreativligini oshirish bo‘yicha amaliy tavsiyalar – vizual vositalar, zamonaviy sun’iy intellekt texnologiyalari, muammoli va 
loyihalash texnologiyalaridan foydalanish taklif etilgan.

Kalit so‘zlar: kreativlik, tamoyillar, umumiy mikrobiologiya, virusologiya, interfaol ta’lim texnologiyalari, ijodkorlik, o‘qitish 
metodikasi, muammoli ta’lim, loyihalash texnologiyasi, innovatsion yondashuv.
Abstract: This article analyzes the role of adherence to principles and a creative approach in teaching general micro-
biology. The author examines didactic principles such as scientificity, systematicity, integrativity, consciousness, activity, 
and the unity of theory and practice, along with the interactive educational technologies used to implement them. The 
concept of creativity, its structural components and stages of development are considered from the perspective of var-
ious researchers (Amabile, Robinson, Florida, and others). Practical recommendations are also proposed for enhancing 
students’ creativity in studying microbiology and virology modules, including the use of visual tools, modern artificial intel-
ligence technologies, and problem-based and project-based learning technologies.

Key words: creativity, principles, general microbiology, virology, interactive educational technologies, creative thinking, 
teaching methodology, problem-based learning, project technology, innovative approach.
Аннотация: В статье анализируется роль принципиальности и креативного подхода в преподавании общей 
микробиологии. Автор раскрывает такие дидактические принципы, как научность, системность, интегративность, 
сознательность, активность, единство теории и практики, а также интерактивные образовательные технологии, 
применяемые при их реализации. Рассматривается понятие креативности, её структурные компоненты и этапы 
развития с точки зрения различных исследователей (Амабиле, Робинсон, Флорида и др.). Также предложены 
практические рекомендации по повышению креативности студентов при изучении модулей микробиологии и 
вирусологии – использование визуальных средств, современных технологий искусственного интеллекта, про-
блемного и проектного обучения.

Ключевые слова: креативность, принципы, общая микробиология, вирусология, интерактивные образова-
тельные технологии, творчество, методика преподавания, проблемное обучение, технология проектирования, 
инновационный подход.

KIRISH
Kreativ yondashuv asosida umumiy mikrobiologiya fanini o‘qitish metodikasini takomillashtirishda ba’zi 

tamoyillar mavjud. Ushbu tamoyillar butun kasbiy tayyorgarlik jarayoni mazmuni va uni tashkil etishning asosini 
tasniflaydigan o‘ziga xos xususiyatlari hamda kasbiy tayyorgarlik jarayoniga ta’sirini aks ettiruvchi tamoyillar 
sanaladi.

1.	 Ilmiylik tamoyili – talabalarga o‘rganish uchun ilmiy jihatdan asoslangan, amalda sinab ko‘rilgan ma’lu-
motlar berilishini talab etadi. Ilmiy bilimlarni egallash jarayonida talabalarda ilmiy dunyoqarash va tafakkur 
rivojlanadi.

2.	 Tizimlilik tamoyili – yangi bilim va ko‘nikmalarni ilgari o‘zlashtirilgan bilim, ko‘nikmalar bilan bog‘lash, shu 
orqali talabalarning tushuncha va tasavvurlari doirasini kengaytirish hamda chuqurlashtirish, materialni 
qismlarga ajratgan holda o‘rganish, ularning asosiy jihatlarini, umumiy g‘oyasini alohida ifodalash orqali 
talabalarning mantiqiy fikrlash qobiliyatlarini rivojlantirishdan iboratdir.

3.	 Integrativlik tamoyili – turli fanlardan olingan bilim, ko‘nikma, malaka va tajribani hisobga olish, fanlararo 
bog‘lanishlar va aloqalarning mavjudligiga yo‘naltirilgan.

4.	 Onglilik tamoyili – talabalarni yangi materialni idrok qilishda ta’riflar, tushunchalar, mikrobiologiyada 
kasallik keltiruvchi holatlarni aniqlash va hokazolarning ifodalanishinigina emas, balki ularning hayotiy 
hodisalar, jarayonlar bilan bog‘liq bo‘lgan mavzusini ham tushunishlarini talab etadi.

5.	 Faollik tamoyili – ta’lim ikki tomonlama xususiyatga ega ekanligini yaxshi bilamiz. Ta’lim jarayonida 
pedagog yo‘naltiruvchi sifatida maydonga chiqadi, talabalar esa o‘rganish jarayonini o‘z boshlaridan kechi-
radilar.

6.	 Nazariya va amaliyotning birligi tamoyili – ta’limning asosiy maqsadi yoshlarni mustaqil hayotga tayyor-
lash, ya’ni turli hayotiy sharoitlarda o‘z bilim, malaka va ko‘nikmalarini amalda qo‘llay olish darajasiga 
yetkazishdir.

7.	 Ta’limning ko‘rgazmaliligi tamoyili – mavhum tushunchalarni egallashda bilish uchun asos hisoblanadi.

8.	 Uyg‘unlik tamoyili – kasbiy tayyorgarlik jarayoni mazmuni va uni tashkil etishning asosini tasniflaydigan 
o‘ziga xos xususiyatlari hamda kasbiy tayyorgarlik jarayoniga ta’sirini aks ettiruvchi asosiy tamoyillardan 
biri hisoblanadi.

9.	 Tasavvur qilish tamoyili – ushbu tamoyil talabalarda bilim olish jarayonida o‘rganilishi lozim bo‘lgan yangi 
bilimlarni tasavvur qilish orqali ongida gavdalantirishga yordam beradi.

Yuqoridagi tamoyillarni amalga oshirish uchun interfaol ta’lim texnologiyalaridan foydalanish zarur. Inter-
faol ta’lim texnologiyalariga quyidagilar kiradi: interfaol metodlar (“Keys-stadi”, “Blits-so‘rov”, “Modellashtirish”, 
“Ijodiy ish”, “Munosabat”, “Reja”, “Suhbat”, “Musobaqa-bellashuv” va boshqalar); strategiyalar (“Aqliy hujum”, 
“Bumerang”, “Galereya”, “Zigzag”, “Zinama-zina”, “Muzyorar”, “Rotatsiya”, “T-jadval” va hokazo); grafik orga-
nayzerlar (“Baliq skeleti”, “BBB”, “Konseptual jadval”, “Venn diagrammasi”, “Nilufar guli”, “Insert”, “Klaster”, 
“Nima uchun?”, “Qanday?”) va boshqalar.

Talabalarning fanni o‘rganishdagi kreativligini oshirish uchun zamonaviy pedagogik texnologiyalar, faol va 
interfaol metodlar hamda ularni qo‘llash bo‘yicha bilim, ko‘nikma va malakalarni rivojlantirish; mikrobiologiya va 
virusologiya fani darslarini zamonaviy talablar asosida tashkil etish ko‘nikmalarini takomillashtirish masalalari 
o‘ziga xos o‘rin egallaydi.

MAVZUGA OID ADABIYOTLAR SHARHI
Hozirgi kunda ta’lim tizimida qo‘llaniladigan texnologiyalarni tasniflash borasida bir qancha qarashlar 

mavjud. Mualliflar J. Tolipova, G. S. Ergasheva, L. Qoraxonova va U. E. Raxmatovlar barcha ta’lim texnologi-
yalarini talabalarning o‘quv faoliyatidagi faollik darajasiga qarab shartli ravishda an’anaviy mumtoz va zamonaviy 
turlarga bo‘ladi. An’anaviy texnologiyalar o‘z navbatida reproduktiv va faol, zamonaviy texnologiyalar guruhini 
interaktiv guruhlarga bo‘ladi (1-rasm).

Reproduktiv o‘qituvchi va talabalarning o‘zaro hamkorlikdagi faoliyatida o‘qituvchi asosiy faoliyat egasi 
va mashg‘ulotni boshqaruvchi hisoblanadi. Talabalar esa passiv tinglovchi vazifasini bajaradi. Ta’lim jarayoni 
ishtirokchilari o‘rtasidagi teskari aloqa so‘rovlar, mustaqil va nazorat ishlari, testlar va boshqalar asosida amalga 
oshiriladi.

Mashg‘ulot davomida o‘qituvchi va talabalarning faol muloqotga kirishishi ta’minlanganda, talabalar passiv 
tinglovchi emas, darsning faol ishtirokchisiga aylanadi. Interfaol o‘zaro ta’sir talabalarni jamoaviy suhbat va 
muloqotga undaydi. Faol ta’sirdan farqli o‘laroq, bunda interfaollik faqat o‘qituvchi bilan emas, balki tala-
balarning bir-birlari bilan o‘zaro hamkorligiga ham yo‘naltirilgan bo‘ladi. Bunda o‘qituvchi o‘quv axborotlarini o‘zi 
orqali yetkazmasdan, ma’lumotlar oqimini faollashtiruvchi yordamchi rolini bajaradi.

Shuni aytish joizki, mashg‘ulot mobaynida modulli ta’lim texnologiyasi, muammoli ta’lim texnologiyasi va 
loyihalash texnologiyasi talabalarning kreativligini oshirishda muhim rol o‘ynaydi.

Modulli ta’lim texnologiyasi modullarga asoslanadi. “Modul” lotincha so‘z bo‘lib, “blok” degan ma’noni 
bildiradi. Biologiyani o‘qitishda modulli ta’lim texnologiyalaridan foydalanishda darsda o‘rganiladigan mavzu 
mantiqiy tugallangan fikriy qismlarga, ya’ni modullarga ajratiladi va har bir qismni talabalar mustaqil o‘zlashti
rishlari uchun o‘quv topshiriqlari tuziladi.

1-rasm: Talabalarning o‘quv jarayonidagi faollik darajasiga muvofiq ta’lim texnologiyalari tasnifi

Muammoli ta’lim texnologiyasi: ta’lim jarayonida muhim o‘rin egallagan muammoli “aqliy hujum” darsi, 
munozarali (ilmiy-munozarali va erkin fikrlash) darslar muammoli ta’lim texnologiyasiga asoslanadi. Mazkur 
darslarning o‘ziga xos jihati dars davomida yuzaga keltirilgan muammoli vaziyatlarga tayanishidadir.

Loyihalash texnologiyasi: loyihalash texnologiyasining asosiy mohiyati muayyan muammoli vaziyatni 
vujudga keltirish orqali talabalarning izlanishlarini kuchaytirish, loyihalash faoliyatini shakllantirish, ularning 
tegishli bilimlarni egallashi va fanlararo bog‘lanishlarni amalga oshirishdan iboratdir.

Kreativlik – noodatiy fikr yuritish, yangi g‘oyalarni o‘ylab topishdir. Kreativlik yangilikni ixtiro qilish, an’anav-
iylikdan voz kechib, odatiy fikr yuritishdan tashqariga chiqishni bildiradi. Kreativlik – insonning shaxsiy xususi-
yati bo‘lib, uning o‘z-o‘zini takomillashtirib va rivojlantirib borishi bilan bog‘liq. Kreativlik yaratuvchanlik, innovat-
siya va ijodkorlikni o‘z ichiga oladi.

Ijodkorlik – insonning ijodiy qarorlar qabul qilish, tushunish, qabul qilish va tubdan yangi g‘oyalarni yaratish 
qobiliyatidir.

Tadqiqotchilar kreativlikni rivojlantirishning turli modellarini taklif qilishgan. Masalan, Amabile kreativli-
kning uch tarkibiy qismini ajratib ko‘rsatadi: soha bo‘yicha bilim va ko‘nikmalar, kreativ fikrlash ko‘nikmalari va 
motivatsiya. Soha bo‘yicha bilim va ko‘nikmalar muayyan sohada chuqur tushuncha va amaliy tajribani talab 
qiladi. Kreativ fikrlash ko‘nikmalari esa yangi g‘oyalarni yaratish, muammolarni hal qilish va noaniq vaziyatlarda 
moslashuvchanlikni o‘z ichiga oladi. Motivatsiya esa kreativ jarayonni qo‘llab-quvvatlash va rag‘batlantirish 
uchun zarur bo‘lgan ichki va tashqi omillarni anglatadi [1].

Mikrobiologiya – mikroorganizmlarning tuzilishi, funksiyasi, genetik tuzilishi, ekologiyasi va evolyutsiyasi 
haqidagi fan bo‘lib, mikroorganizmlarning odamlar, boshqa organizmlar va atrof-muhit bilan o‘zaro ta’sirini 
o‘rganadi. Shu sababli ushbu fanni o‘qitishda talabalarning kreativ qobiliyatini oshirish muhim ahamiyatga ega. 
Kreativlik shaxsning muhim mezoni, uning yaxlit rivojlanish omilidir. Shuning uchun hozirgi kunda intellektual 
darajadagi faol ijodga, albatta, bilishga oid asosda alohida e’tibor berilmoqda.

Mamlakatimiz oliy ta’lim tizimida talabalarning bilim olishlari uchun o‘qitishning yangi, nostandart shakl 
va metodlari orqali ularning o‘zlashtirish jarayonini takomillashtirish, ulardagi kasbiy ijodkorlikni shakllantirish 
orqali ta’lim-tarbiya jarayoni sifatini boshqarish mexanizmlarini ishlab chiqib, amaliyotga joriy etish metodlari 
mavjud. Ushbu metodlar tizimda ta’lim-tarbiya samaradorligini oshirish va uni yangi sifat bosqichiga olib chi
qishga xizmat qiladigan choralarni ishlab chiqishni talab etadi.

Bugungi kunda yangi – dadil, o‘ziga xos, ijodiy, tashabbuskor, konstruktiv, innovatsion-novatorlik fikrlash 
talab etilar ekan, intellektual-ijodiy fikrlashga alohida e’tibor qaratish to‘la haqqoniydir. Shaxsning kreativligi 
uning tafakkurida, muloqotida, his-tuyg‘ularida, muayyan faoliyat turlarida namoyon bo‘ladi. Kreativlik shaxsni 
yaxlit holda yoki uning muayyan xususiyatlarini tavsiflaydi.

Shuningdek, kreativlik iqtidorning muhim omili sifatida aks etadi hamda zehn o‘tkirligini belgilab beradi. 
Kreativlik (lot., ing. “create” – yaratish, “creative” – yaratuvchi, ijodkor) – individning yangi g‘oyalarni ishlab 
chiqarishga tayyorligini tavsiflovchi hamda mustaqil omil sifatida iqtidorlilik tarkibiga kiruvchi ijodiy qobiliyati 
ma’nosini ifodalaydi [2; 372–376-b.].

V. M. Yangirova, G. F. Ibragimova va N. N. Sandalovalar [10; 153-b.] interfaol o‘qitish jarayonida ta’lim oluvchi-
larda kreativlikni rivojlantirish bosqichlarini quyidagicha ifodalab o‘tishgan:

1.	 Reproduktiv-tavakkalchilik bosqichi. Bu bosqich ta’lim oluvchilarda kreativ faoliyat, kreativ faollik va 
ijodkorlikka bo‘lgan moyillikni qaror toptirish, ta’limdagi innovatsion texnologiyalarning mohiyatini anglash 
hamda yangi g‘oyalarning tug‘ilishi va shakllanishi bilan tavsiflanadi.

2.	 Ijodiy-izlanish, tadqiqotchilik bosqichi. Ta’lim oluvchilardagi tadqiqotchilik, ijodiy faollik, nostandart 
tafakkur, bilish mustaqilligi, improvizatsiya va yangilik yaratish ko‘nikmalarining shakllanishi bilan belgila-
nadi.

3.	 Kreativlik, novatorlik bosqichi. Yaratilgan yangilikni amalda qo‘llash, baholash, tahlil qilish, ommalashti
rish va uni keng tatbiq etish hamda istiqbolga yo‘naltirilgan strategik rejalarni tuzish bilan bog‘liq jarayon
larni o‘z ichiga oladi.

Demak, ta’limda innovatsion texnologiyalarning mohiyatini anglash, yangilik yaratish ko‘nikmalarini shakl
lantirish va yaratilgan yangiliklarni hayotda tatbiq etish ko‘nikmalarini o‘zida mujassam etgan ta’lim oluvchilar 
kreativlikning muhimligini anglab yetishadi.

M. M. Musurmonqulova ham oliy ta’lim muassasalarida kreativlikning xususiyatlarini alohida ta’kidlab 
o‘tadi. Uning fikricha, ta’lim jarayonidagi kreativlik talabalarda o‘qishga qiziqish uyg‘otuvchi kreativ savollar 
tuzish, turli rasm, tasvir, jadval, diagramma va ramziy ifodalardan foydalanish, talabalarga bayon etilayotgan 
o‘quv axboroti bilan bevosita aloqasi bo‘lmagan g‘oyalar o‘rtasidagi o‘zaro bog‘liqlikni topish kabi topshiriqlarni 
berish, shuningdek, ularning kichik guruhlarda ishlashini ta’minlash kabi harakatlarda namoyon bo‘ladi. Muallif 
shaxsda kreativ fikrlash ko‘nikmalarini rivojlantirish uchun, eng avvalo, tanqidiy fikrlash malakalarini shakllan
tirish zarurligini ham ta’kidlaydi.

M. M. Musurmonqulova kreativlikning nafaqat yangi g‘oyalarni ilgari surishni taqozo etishini, balki o‘quv 
masalalari bo‘yicha qarorlar qabul qilish va tahlil etish ko‘nikmalarini ham shakllantira olishi lozimligini ta’kid-
laydi.

Kreativlik jarayoni dastlabki g‘oyalarni ishlab chiqish, ularni tadqiq va tahlil qilish, zarur bo‘lganda esa 
ulardan voz kechishni ham o‘z ichiga oladi. Shuni ta’kidlash joizki, ta’lim jarayoniga nisbatan kreativ yondashuv 
faqat fanga qiziqishi susaygan talabalar bilan ishlash maqsadida emas, balki barcha talabalar bilan jonli, 
qiziqarli va jo‘shqin muloqotga kirishish, ularni faollikka undash uchun qo‘llaniladi [7; 56–61-b.].

TADQIQOT METODOLOGIYASI
Demak, kreativ yondashuvning mikrobiologiya va virusologiya sohasida qanday amalga oshirilishi haqida 

to‘xtalib o‘tamiz.
Ko‘pchilik talabalar mikrobiologiya dunyosini rang-barang va boy olam sifatida bilishadi, mikrobiologiya va 

virusologiya modullari bo‘yicha mavzularni tabiatda mavjud organizmlarga bakteriya yoki virus orqali kasallik 
tarqatuvchilar sifatida tasavvur qiladi. Shuni ta’kidlash joizki, ma’ruza jarayonida mikroorganizmlar dunyosi 
haqida ma’lum qo‘rquv paydo bo‘ladi hamda ushbu mavzu g‘oyalari va tushunchalarini qanday o‘rganish 
mumkinligi haqida savollar tug‘iladi.

Umumiy mikrobiologiya fanidagi mavzularni yanada samarali o‘tishda quyidagilarga e’tibor qaratish o‘rinli 
bo‘ladi:

1.	 Talabalarga mikrobiologiya va virusologiyaga oid tushunchalarni o‘rgatish orqali mikrobiologiyada qo‘lla
niladigan jihozlar haqidagi ma’lumotlarni yetkazib berish zarur.

2.	 Sanitariya-gigiena holati, sterilizatsiya va avtoklavlash tartiblarining ahamiyati, vaksinalar, laboratoriya 
diagnostikasi va metodologiyasi bo‘yicha ilg‘or texnologiyalardan foydalanish kompetensiyalariga ega 
bo‘lish zarur.

3.	 Dars jarayonida vizual vositalar va animatsiyalardan foydalanishni yo‘lga qo‘yish lozim. Mikrobiologik 
tuzilmalarning murakkabliklarini illyustratsiyalar, animatsiyalar, GIFlar, qisqa videolar va simulyatsiyalar 
orqali kuzatish osonroq bo‘lgani uchun, talabalar mikroskopik darajada nima sodir bo‘layotganini osongina 
tushunishlari mumkin.

4.	 Mikrobiologiya va virusologiya modullaridagi mavzularni olimlarning ilmiy faoliyati orqali tushuntirib o‘tish 
maqsadga muvofiq. Bu orqali o‘quv mashg‘ulotlari ma’lumotlar bilan boyitiladi va talabalar turli laboratoriya 
texnikasi hamda metodologiyalari bo‘yicha yangiliklarni o‘rganib olishadi.

5.	 Umumiy mikrobiologiya fanidan zamonaviy vositalardan foydalanish tavsiya etiladi. Sun’iy intellekt 
barchamiz uchun hayotni osonlashtirdi. Masalan, mikrobiologik dunyoda mavjud bakteriyalarning izolyatsi-
yasi, o‘sish egri chizig‘i, miqdori, vizualizatsiyasi, shakllari, bo‘yash usullari va turlari haqida ta’lim berayot-
ganda, undan talabalarning ma’ruzalarni qanchalik o‘zlashtirayotganini tahlil qilishda ham foydalanish 
mumkin.

6.	 Darsni hamma uchun ochiq va qiziqarli qilish lozim. Mikroorganizmlar va viruslar dunyosiga sayohat qilish 
hamda ularning xilma-xilligini o‘rganish ko‘pchilikda qiziqish uyg‘otadi. Shu sababli o‘qituvchilarga sinf 
xonalarini munozarali fikrlar uchun ochiq qilish tavsiya etiladi. Talabalar mikrobiologik dunyoning kundalik 
hayotda keng qo‘llanilishi haqida turli qiziqarli faktlarni keltirishlari mumkin – biz iste’mol qiladigan nondan 
qatiqqacha, tuzlangan bodringdan pishloq va pivogacha, turli millat va madaniyat vakillari mikroorganizm-
lardan har xil yo‘llar bilan foydalanadilar. Bunday munozaralar umumiy mikrobiologiya darslarini qiziqarli va 
mulohaza yuritishga undovchi qiladi.

7.	 Onlayn kurslar va vebinarlar orqali mikroorganizmlar dunyosiga bo‘lgan qiziqishni oshirish maqsadga 
muvofiq. Ko‘pgina ilmiy-tadqiqot institutlari talabalarni haftalik yoki oylik amaliyotlar bilan ta’minlashi zarur, 
chunki talaba fan nuqtai nazaridan ham bilimga ega bo‘lishi lozim.

8.	 Nazariyani amaliyot bilan bog‘lash zarur. Bunda aseptik texnika simulyatsiyasi haqida ma’lumotlarga ega 
bo‘lish talab etiladi. Bu esa talabalarga bo‘lg‘usi mikrobiolog mutaxassis sifatida infeksiyani keltirib chiqa-
ruvchi mikrobni aniqlash uchun ishlatiladigan sof kulturani tayyorlashda yordam beradi.

TAHLIL VA NATIJALAR
Keling, shu asosda ba’zi olimlarning ishlariga to‘xtalib o‘tamiz.
Richard Florida (2004) fikricha, ijodkorlik qayerga borsa va, qo‘shimcha ravishda, iste’dod qayerga 

bormasin, innovatsiyalar va iqtisodiy o‘sish albatta davom etadi [3; 22–27-b.].
XXI asr murakkab va u tobora murakkablashib bormoqda; bu murakkab muammolarni hal qilish uchun 

bizning ijodiy qobiliyatimiz talab qilinadi (Robinson, 2011) [9]. Biz ijodiy imkoniyatlarimizni ishga solishimiz va 
undan foydalanishimiz kerak, chunki o‘z sa’y-harakatlarimizni ijodkorlikni rivojlantirishga qaratmaguncha iqti-
sodiy o‘sish yoki farovonlikka erisha olmaymiz (Florida, 2006) [3; 22–27-b., 4]. Ijodkorlik juda muhim. Robinson (2011) 
[8; 9] fikricha, XXI asrda ta’lim tizimi uchta hal qiluvchi bo‘g‘inga ega:

•	 shaxsiy, ya’ni shaxsning iste’dodi va sezgirligini rivojlantirish;

•	 madaniy, ya’ni dunyoni tushunishimizni chuqurlashtirish;

•	 iqtisodiy, ya’ni iqtisodiy jihatdan samarali bo‘lish uchun zarur ko‘nikmalarni ta’minlash.

Uning ta’kidlashicha, ushbu uchta bo‘g‘in bir-birini to‘ldirishi va o‘zaro bog‘liq bo‘lishi zarur, chunki ijodkorlik 
va innovatsiyalar birgalikda XXI asr ta’lim tizimida samaradorlikka olib keladi. Ijod nafaqat shaxsiy hayotiy ish, 
balki muhim tarbiyaviy ish ham ekanligini anglash zarur.

Ijodkorlikni o‘rgatishning o‘zi yetarli emas – bu bizga ham, ta’lim oluvchilarga ham yetarli emas. Sinfda 
ijodkorlikni baholashning asosiy omillaridan biri – o‘qituvchilarning o‘zlarini ijodkor shaxs sifatida his qilishidir. 
Bu orqali sinfdagi talabalarda ham ijodiy muhit shakllanadi (Kettler, Lamb, Willerson va Mullet, 2018) [5; 290–299-b., 

6; 164–171-b.].

XULOSA VA TAKLIFLAR
Xulosa o‘rnida shuni aytish mumkinki, ijodiy fikrlash – bu yangi g‘oyalarni yaratish, muammolarni hal qilish, 

shuningdek, jarayonlarga nostandart yondashuvlarni amalga oshirishdir. Ijodiy fikrlashni rivojlantirish zamonaviy 
o‘qituvchining asosiy vazifalaridan biridir. Ayniqsa, mikrobiologiya va virusologiya modullarida ijodkorlikni rivoj
lantirish juda muhim, bunda talabalar nafaqat kasallik keltiruvchi bakteriya va viruslarni eslab qolishlari, balki 
ularga qarshi kurashish choralarini ham o‘rganishlari lozim.

Mikrobiologiya va virusologiya modullarida ijodkorlikni rivojlantirish – bu o‘quv jarayoniga qo‘yiladigan 
muayyan talablarni, jumladan, mikroorganizmlarning tarqalish o‘choqlari va virusli kasalliklarning paydo 
bo‘lishiga qarshi kurash choralarini o‘z vaqtida ishlab chiqish uchun qanday muammoli vaziyatlarni hal qilish 
kerakligini hisobga olgan holda, jamoada sog‘lom psixologik muhit yaratishdir.

Demak, xulosa qilish mumkinki, bo‘lajak biologlarning kreativlik qobiliyatlarini rivojlantirish jarayonining 
namoyon bo‘lishini quyidagi mezonlar bilan aniqlash mumkin: muammoni aniqlash, sintez qilish, o‘xshash-
liklarni his qilish va farqlarni tushunish qobiliyati, turlicha fikrlash va fikrlash ravonligi.

